
ABSTRAKTI 

 

Fillet e jetësimit në praktikë të së drejtës për t’u qasur në dokumentet publike në Kosovë datojnë 

katërmbëdhjetë vite më parë, kur u miratuar ligji i parë për qasje në dokumente publike1.  

Komuniteti i gazetarisë, lirinë e informimit apo të drejtën për qasje në dokumente publike, deri 

para dy vitesh e ka jetësuar me vështirësi në raport me institucionet publike. Kjo, për faktin që 

zbatimi i këtij ligji është monitoruar nga një zyrë koordinuese pa mekanizëm konkret detyrues ndaj 

institucioneve publike, gjersa Institucioni i Avokatit të Popullit ka shërbyer si instancë e dytë, 

gjithashtu pa pasur mandat ekzekutiv për ta fuqizuar jetësimin e kësaj të drejte. 

Përmbajtja e këtij shkrimi akademik, e cila, brenda trungut të vet, mes tjerash, sjell edhe autoritetet 

nga regjioni që janë të mandatuara për t’a garantuar lirinë e informimit në shtetet përkatëse, 

mundëson krahasimin e realizueshmërisë së kësaj të drejte në përgjithësi, e veçanërisht nga 

përfaqësuesit e mediumeve. 

Përkundër vështirësive për t’u qasur lirshëm në dokumentet publike, të cilat ligji i ka paraparë të  

jenë të hapura për publikun, si dhe besimit të humbur ndaj institucioneve publike në këtë drejtim, 

që nga viti 2019, kur mbikëqyrja e zbatimit të Ligjit për Qasje në Dokumente Publike iu dha 

Agjencisë për Informim dhe Privatësi, përceptimi i përgjithshëm ka filluar të ndryshojë pozitivisht.  

Situata aktuale, për sa i përket respektimit të lirisë së informimit, mund të konsiderohet relativisht 

e kënaqshme, sepse institucionet publike janë të vetëdijshme për ekzistimin e autoritetit 

mbikëqyrës, i cili funksionon si autoritet i apelimit për qytetarët. 

 

Fjalët kyce: Qasje, informim, autoritet, jetësim, garantim, mbikëqyrje. 

 

 

 

 

 

 

 

 

 
1 Gazeta Zyrtare e IPVK, Viti II, Nr.17, 1 tetor 2007 

HYRJE 

 

Garantimi i të drejtës për qasje në dokumente publike në vendin tonë bëhet në respektim 

të nenit 41 të Kushtetutës të Kosovës, i cili në pikën 1 garanton që: secili person gëzon të drejtën 

të qasjes në dokumente publike,2 si dhe me Ligjin për Qasje në Dokumente Publike3.  

Këto akte ligjore e fuqizojnë lirinë e informimit për çdo qytetar, pa dallim, edhe pse praktika e 

deritanishme ka dëshmuar se kjo e drejtë shfrytëzohet më racionalisht dhe më shpesh nga 

komuniteti i gazetarisë, respektivisht nga mediumet. Për të dëshmuar përkushtimin e vet serioz në 

realizimin e kësaj të drejte, shteti ka themeluar autoritetin e posaçëm mbikëqyrës, me status të 

pavarur veprimi, i cili, në kuadër të mandatit ligjor, mbikëqyrë institucionet publike, trajnon 

zyrtarët përgjegjës për qasje në dokumente publike dhe ndëshkon institucionet publike, në zbatim 

të ligjit përkatës.  

Fakti që kjo e drejtë ka filluar së zbatuari që nga viti 2007 dhe se në shërbim të zbatimit të 

së njëjtës është ngritur një rrjet i tërë zyrtarësh përgjegjës për qasje në dokumente publike në çdo 

institucion publik, dëshmon se kjo e drejtë është duke u zbatuar relativisht kënaqshëm. Pavarësisht 

se optimumi i nivelit të dëshiruar të zbatueshmërisë kërkon përkushtim edhe më të madh dhe 

detyrim ligjor më efektiv në saje të mbikëqyrjes së institucioneve publike nga autoriteti përkatës, 

Agjencia për Informim dhe Privatësi. 

Lidhur me rëndësinë që ka zbatimi në praktikë i kësaj të drejte, janë hartuar shkrime akademike, 

kryesisht nga projekte të lancuara ad hoc nga organizata joqeveritare, përfshirë këtu edhe ato 

ndërkombëtare, qëllimi i të cilëve ka qenë paqsyrimi i gjendjes reale të zbatimit të ligjit përkatës 

që mbronë dhe fuqizon të drejtën për qasje në dokumente publike. Sidoqoftë, literatura në gjuhën 

shqipe rreth lirisë së informimit, siç quhet botërisht në mënyrë më të përgjithësuar kjo e drejtë, 

vazhdon të jetë e munguar për studjuesit e kësaj fushe që nuk zotërojnë anglishten apo gjuhë tjera 

të huaja. 

Për të ofruar një pasqyrë sa më reale të zbatimit të kësaj të drejte në vendin tonë, duke e 

mbajtur në përqendrim të përhershëm komunitetin e gazetarisë, si realizues të së drejtës për t’u 

qasur në dokumentet që prodhohen, mbahen, ruhen, përpunohen nga institucionet publike, brenda 

 
2  Kushtetuta e Republikës së Kosovës, neni 41, pika 1, Prishtinë 2008, fq 13. 
3 Ligjit Nr.06/L-081 për Qasje në Dokumente Publike, korrik 2019 

strukturës së këtij shkrimi akademik, do të paraqitet edhe një historik i hapave të parë të hedhur 

nga shteti drejt promovimit të kësaj monedhe të demokracisë, pra afirmimit të lirisë së informimit. 

Theks i veçantë do t’i kushtohet rasteve specifike të adresuara nga përfaqësues mediumesh, 

sidomos gjatë dyvjeçarit të fundit, duke elaboruar spektrin e ngushtë të kërkesave për qasje të 

parashtruara nga gazetarët ndaj institucioneve publike.  

Pasqyrat tabelare e statistikore do të paraqiten brenda trungut të këtij punimi për të dëshmuar 

përqindjen e kërkesave të aprovuara plotësisht, të atyre të aprovuara vetëm pjesërisht, pastaj të 

kategorisë së kërkesave ndaj të cilave institucionet publike kanë heshtur dhe të atyre që janë 

refuzuar. 

Rastet studimore të ilustruara brenda kapitujve të këtij shkrimi do të analizojnë arsyetimet 

e paraqitura nga institucionet publike në rastet e refuzimeve, duke kundërargumentuar 

arsyeshmërinë e paraqitur në mohim të kësaj të drejte themelore.  

Rëndësi e veçantë brenda këtij punimi do t’i kushtohet punës praktike të Agjencisë për Informim 

dhe Privatësi sepse nga puna e saj e karakterit mbikëqyrës varet suksesi i pritur i jetësimit të kësaj 

të drejte, veçanërisht nga mediumet. 

 

Qëllimi 

 Thelbi i trajtimit të kësaj teme, e cila do të elaborohet në shërbim të argumentimit të 

tezës së ngritur në paragrafin e dytë të pjesës hyrëse të këtij punimi, lidhet me pasqyrimin real të 

zbatimit në praktikë të të drejtës për qasje në dokumente publike nga institucionet publike. Duke 

shpalosur rastet specifike të ushtrimit të kësaj të drejte nga përfaqësues mediumesh në vendin tonë, 

dhe duke marrë për bazë analizimin e rasteve specifike të viteve të fundit. Arsye e përqendrimit 

tim në rastet studimore të viteve të fundit lidhet me kalimin e mandatit mbikëqyrës të kësaj fushe 

tek Agjencia për Informim dhe Privatësi në vitin 2019, në saje të të cilit, asaj i është dhënë 

mekanizmi detyrues i shqiptimit të gjobave ndaj institucioneve publike që nuk përfillim zbatimin 

e kësaj të drejte nga qytetarët.  

Objektivat 

 

Një nga synimet kryesore të hartmit të këtij punimi të karakterit akademik është nxjerrja 

në pah e një pasqyre reale të ndërgjegjësimit që shteti ka arritur ta krijojë brenda institucioneve 

publike, përgjegjëse për jetësimin e të drejtës për qasje në raport me qytetarët. Natyrisht, trungu i 

këtij shkrimi do të trajtojë edhe objektiva tjerë derivativë, të cilët ndërlidhen me faktorët që kanë 

ndikuar në mungesën e qasjes jokonstruktive, sidomos gjatë dhjetëvjetëshit të parë të zbatimit të 

ligjit që favorizon publikimin e dokumenteve publike sipas kërkesës. 

Për të rritur besueshmërinë, por edhe aspektin funksional rekomandues që bartë mbi vete ky shkrim 

akademik, në saje të objektivave të vet, do të trajtohen edhe mekanizmat e ligjshëm dhe alternativë 

që do të shtyjnë apo mbase edhe detyrojnë përmirësimin e nivelit ekzistues të zbatimit praktik të 

kësaj të drejte nga vet institucionet publike.  

Kryesisht përqendrimi do të jetë në arritjen e këtyre objektivave: 

1. Të identifikojë zbatueshmërinë në prakitikë të Ligjit për Qasje në Dokumente Publike. 

2. Të njihemi më nga afër me punën e gazetarëve që ata e bëjnë gjatë procesit të realizimit. 

3. Te analizojmë transparencën e institucioneve të Republikës së e Kosovës, po ashtu 

ndikimin e mediave që institucionët të jenë më funksionalë në realizimin e kësaj të drejte. 

4. Të shpalosë rolin dhe rëndësinë e Agjencisë për Informim dhe Privatësi, si autoritet i 

apelimit, në mbikëqyrje të këtij ligji dhe në jetësimin e lirisë së informimit nga ana e 

komunitetit të gazetarëve. 

5. Të sintetizojë nivelin e transparencës së institucioneve publike, në bazë të raportimeve 

vjetore pranë Agjencisë për Informim dhe Privatësi, duke sjellë një pasqyrë reale të rasteve 

të refuzuara apo të heshtura nga institucionet publike.  

6. Të ofrojë rekomandime për Agjencinë për Informim dhe Privatësi, si dhe të ofrojë një 

pasqyrë të thjeshtësuar të procedurave të kërkesave për qasje në dokumente publike për 

përfaqësuesit e mediumeve.  

Pyetjet Kërkimore 

 

Me qëllim të respektimit të kritereve për  strukturimin e shkrimit akademik të këtij niveli, 

përmbajtja e punimit do t’i përgjigjet pyetjeve kërkimore që lidhen me çështjet kryesore të këtij 

studimi. Do të ofrohen përgjigje në pyetjet: 

 

1. Sa realizohet e drejta e qasjes në dokumente publike në Kosovë. 

2. Veç kësaj do të identifikohen parashtruesit më të mëdhenj të kërkesave për qasje në 

dokumente publike pranë institucioneve publike, pra nëse janë pikërisht mediumet. 

3. Përmes intervistimeve do të identifkikohen se cilat janë vështirësitë me të cilat përballen 

gazetarët gjatë realizimit të kësaj të drejte, si parakusht i hartimit të një shkrimi gazetaresk, 

qoftë i karakterit hulumtues apo jo.  

4. Do të zbulohet se në çfarë niveli është transparenca e institucioneve publike.  

5. Vëmendje e duhur do ti kushtohet asaj se cila është dinamika e shqyrtimit të ankesave nga 

Agjencia për Informim dhe Privatësi, në rastet kur kjo e drejtë nuk realizohet dot në 

instancën e parë nga pala kërkuese.  

6. Do të ofrohen përgjigje ndaj pyetjes se deri në ç’masë arrijnë gazetarët të jetësojnë të 

drejtën e tyre për t’u informuar në shkallë të dytë (pas shqyrtimit të ankesës nga AIP 

 

 

Hipotezat 

 

Meqenëse hipotezat që do të paraqes, në thelb, përfaqësojnë përgjigjet e mundshme ndaj pyetjeve 

kërkimore të shpalosura më sipër, më poshtë po nxjerr  në pah gjashtë hipoteza. 

 

1. E  para prej të cilave, në fakt, mbështetë tezën kryesore të këtij punimi, duke kristalizuar 

pohimin se e drejta për qasje në dokumente publike në Republikën e Kosovës realizohet 

relativisht kënaqshëm, pavarësisht se vazhdon të ketë ende hapësirë për përmirësimin 

efektiv të gjendjes aktuale. 

2. Parashtruesit më të mëdhenj të kërkesave për qasje në dokumente publike në vendin tonë, 

janë gazetarët  dhe përfaqësues të shoqërisë civile, të përfaqësuar nga të angazhuarit 

nëpër organizata joqeveritare. 

3. Vëzhtirësitë me të cilat përballen gazetarët më së shpeshti gjatë realizimit të kësaj të 

drejte, lidhen kryesisht me afatet kohore, shpesh të tejzgjatura të marrjes së dokumentit të 

kërkuar publik. 

4. Niveli i transparencës së institucioneve publike lë mjaft për të dëshiruar, pavarësisht 

përmirësimeve të dukshme të viteve të fundit, që nënkupton një mision të përhershëm të 

Agjencisë për Informim dhe Privatësi në rolin e saj mbikëqyrës ndaj institucioneve 

publike. 

5. Dinamika e shqyrtimit të ankesave të adresuara nga qytetarët (gazetarët) në Agjencinë për 

Informim dhe Privatësi është mjaft efektive, megjithë rrjedhave me të cilat ajo po 

përballet në funksionalizimin e saj të plotë nga mungesa e mbështetjes nga Kuvendi. 

 

 

Rëndësia e Temës 

 

Shtjellimi i kësaj teme mund të konsiderohet i një rëndësie të veçantë, meqë kemi të bëjmë 

me një fushë relativisht të re, të cilës, në dhjetëvjetëshin e parë të promovimit, zbatimit të saj, i ka 

munguar një autoritet mbikëqyrës që do t’i detyronte institucionet publike ta jetësonin të drejtën e 

qytetarëve për t’u qasur në dokumente publike. Shpalosja e mekanizmave konkretë të Agjencisë 

për Informim dhe Privatësi për të detyruar institucionet publike të ofrojnë qasje në dokumente 

publike, përmes shqiptimit të gjobave, jo vetëm që sjell risi në literaturën e kësaj fushe, por edhe 

inkurajon qytetarët, në përgjithësi dhe gazetarët, në veçanti, që të shfrytëzojnë intensivisht 

instancën e dytë të apelimit për të marrë qasje, në rastet kur institucionet publike heshtin ndaj 

kërkesave të tyre. 

Rekomandimet në kuadër të përfundimit të këtij shkrimi akademik, do të mund të ndikonin në 

përmirësimin e performancës së vet autoritetit të pavarur, si garantues i lirisë së informimit. 

Veç tjerash,  zbërthimi i hollësishëm i procedurave të thjeshtëzuara për të paraqitur një kërkesë në 

instancë të parë (cilindo institucion publik) dhe mundësia e realizimit të asaj kërkese në instancë 

të dytë, do të inkurajonte shtimin e numrit të kërkesave ndaj institucioneve publike, e po ashtu 

edhe paraqitjen e ankesave pranë Agjencisë për Informim dhe Privatësi. 

Përmes këtij punimi do të ofrojë për publikun e gjerë informata të hollësishme mbi 

historikun e zbatimit të kësaj të drejte në Republikën e Kosovës. Punimi, në përgjithësi, mund të 

shërbejë si një udhëzues edhe për rrjetin e zyrtarëve për qasje në dokumente publike të akredituar 

nëpër të gjitha institucionet publike. Për më tepër, trungu i këtij punimi do të identifikojë 

problemet, sfidat me të cilat ballafaqohen gazetarëtë përgjatë punës së tyre të përditëshme. Do të 

sjell risi në kuptimin e informatave të dobishme për komunitetin e gazetarëve se cilat kategori të 

dokumenteve publike duhet të jetë e hapur për ta dhe publikun e gjerë me qasje proaktive të 

institucioneve, si dhe cilat kategori të dokumenteve janë të mbrojtura me ligj nga publikimi për të 

ruajtur interesin e shtetit, privatë 

sisë së individit e kështu me radhë. 

 

Metodologjia 

 

Hulumtimi i gjithmbarshëm, për jetësimin e të cilit janë përdorur mënyra të ndryshme të 

aplikueshme për hulumtime empirike me grupe fokusi, ngërthen në vete një ndërthurrje 

metodologjish të përshtatshme për të spikatur maksimalisht nivelin e jetësimit të të drejtës së 

komunitetit të gazetarisë për t’u qasur në dokumente publike sipas kërkesës. Për pasqyrimin e 

kornizës teorike të këtij punimi, në masë të madhe është aplikuar metoda deduktive, duke e pranuar 

si të vërtetë përcpetimin e përgjithshëm konkludues mbi ekzistimin e barrierave të krijuara nga 

institucionet publike ndaj gazetarëve për t’u qasur në dokumentet publike të kërkuara.  

Ky përcpetim, mëpastaj do të argumentohet përmes burimeve të drejtpërdrejta, 

respektivisht nga hulumtimi i zhvilluar në raport me përfaqësues të gazetarisë, të cilët kanë pasur 

përvojë, jo rrallë të hidhur, me institucionet publike që nuk janë treguar mjaftueshëm bashkëpunese 

me ta, në cilësinë e paraqitësve të kërkesave për qasje në dokumente publike.  

Elementët më të rëndësishëm të metodës deduktive, si procedurat e metodave të analizës, sintezës, 

përgjithësimit dhe specializimit janë aplikuar për të arritur të mbrohet teza e ngritur në hyrjen e 

këtij studimi. 

Metoda krahasuese e përcjell në vazhdimësi ndërtimin e punimit, e cila shërben edhe si 

njësi matëse për vlerësimin e transparencës së shfaqur të institucioneve publike në raport me 

gazetarët. Nxjerrja e të dhënave mbështetëse, shumë prej tyre të papublikuara më parë, përmes 

metodës së observimit, e pasuron këtë punim me informata burimore primare që sjell thelbin e 

sfidave të përditshme të gazetarisë në vendin tonë, të paraqitura në faqet e hulumtimit tim përmes 

intervistave të zhvilluara. 

Vlerësimet e mia individuale, të bazuara në përvojën personale në fushën e lirisë së 

informimit, të mbështetura në burime të besueshme zyrtare, paraqesin një këndvështrim real të 

nivelit të përkushtimit të institucioneve publike për fuqizimin e lirisë së informimit. 

